
SUĠĠERIMENTI 

Il-Kumitat għat-Trasport u t-Turiżmu jistieden lill-Kumitat għall-Agrikoltura u l-Iżvilupp 

Rurali, bħala l-kumitat responsabbli, biex jinkorpora s-suġġerimenti li ġejjin fil-mozzjoni għal 

riżoluzzjoni tiegħu: 

A. billi l-marka ta' kwalità reġjonali hija importanti għar-reġjuni u għall-ekonomiji rurali, 

billi hi turi li l-prodotti u servizzi huma relatati maż-żoni speċifiċi u uniċi minn fejn 

joriġinaw, u għalhekk tista’ tikkontribwixxi għall-iżvilupp ta' turiżmu sostenibbli u ttejjeb 

il-kompetittività ta’ dawk ir-reġjuni; 

B. billi l-popolarizzazzjoni tal-prodotti ta' kumpaniji lokali tista’ twassal sabiex reġjun isir 

aktar attraenti għat-turisti; 

C. billi miżuri biex jinkoraġġixxu u jappoġġaw l-interazzjoni fil-livell lokali u reġjonali bejn 

is-settur primarju u dak terzjarju jistgħu jiggarantixxu l-iżvilupp sostenibbli tas-settur 

agrikolu u tat-turiżmu fl-UE;  

D. billi s-sħubijiet lokali għandhom rwol kruċjali fl-iżvilupp u l-promozzjoni ta' marka ta' 

kwalità reġjonali; 

1. Iqis importanti li jiġu identifikati karatteristiċi speċifiċi fil-livell reġjonali u li tingħata 

assistenza fl-organizzazzjoni tal-kooperazzjoni u ta' sħubijiet mal-partijiet kollha 

kkonċernati fl-iżvilupp ulterjuri tal-marka reġjonali; jistieden lill-Kummissjoni tqis in-

natura partikolari u l-ħtiġijiet ta' żvilupp tar-reġjuni ultraperiferiċi tal-Unjoni, kif ukoll taż-

żoni kostali, tal-gżejjer u ż-żoni muntanjużi, fir-rigward tal-attivitajiet turistiċi; 

2.  Iqis li l-marka ta' kwalità reġjonali trid tgħin biex jinżamm il-profil tal-Ewropa bħala 

destinazzjoni ta' kwalità għolja għat-turiżmu, fuq il-bażi ta' diversi oqsma tat-turiżmu 

reġjonali, bħall-agrituriżmu, it-turiżmu rurali, l-ekoturiżmu, it-turiżmu kulinari, kif ukoll 

il-wirt industrijali, storiku, naturali u kulturali, u filwaqt li r-rotot taċ-ċikliżmu jiġu 

kkombinati mat-trasport pubbliku; 

3. Jenfasizza li bħalissa ma teżistix marka Ewropea għas-settur tas-servizzi assoċjati ma' post 

partikolari li tippermetti lill-konsumatur jidentifika prodott turistiku ta’ kwalità; 

jirrakkomanda, f'dan ir-rigward, li tingħata assistenza fl-introduzzjoni ta' dinamika relatata 

mal-kwalità fis-settur turistiku, b’mod partikolari b'rabta mat-turiżmu rurali u l-impriżi 

żgħar; iqis li din tista’ tgħin biex tipprovdi alternattiva għas-setturi tradizzjonali bħall-

agrikoltura u t-trobbija tal-bhejjem; iqis li kull marka ta' kwalità marbuta ma' post 

speċifiku trid tirrifletti sett ta' speċifikazzjonijiet li jipprovdu garanzija ta' kwalità u trid 

tirrispetta u tibni fuq marka eżistenti, bħad-denominazzjonijiet tal-prodotti tal-ikel, filwaqt 

li tiġi evitata kwalunkwe konfużjoni fir-rigward ta' prodotti agrikoli b'tikketta ta' kwalità 

tal-UE; 

4. Iqis li l-marka ta’ kwalità reġjonali tippermetti l-possibbiltà lill-konsumaturi li jqabblu 

prodotti differenti u li jkunu fiduċjużi fl-għarfien li jkunu qed jiġu offruti servizz li 

jissodisfa ċerti standards minimi ta’ kwalità; 

5. Jenfasizza li, biex jiġi żgurat li l-marka ta’ kwalità reġjonali taħdem tajjeb, huwa 

partikolarment importanti li jiġu stabbiliti kundizzjonijiet qafas u kriterji għall-għoti ta' tali 

marki, li jkunu akkumpanjati minn programmi xierqa (ta’ finanzjament, ta’ taħriġ, eċċ.) 

biex jiġu pprovduti l-inċentivi u l-appoġġ meħtieġa għall-implimentazzjoni effettiva 

tagħhom mill-awtoritajiet u l-impriżi lokali; 

6. Iqis li inizjattivi bħan-netwerk EDEN (Destinazzjonijiet Ewropej ta' Eċċellenza) 

jippromwovu l-kompetittività, jgħinu sabiex ikun hemm turiżmu sostenibbli u ta' kwalità 

għolja f'reġjun, permezz tal-potenzjal ta' impriżi mikro u żgħar, u jikkontribwixxu għall-

involviment tal-istituzzjonijiet lokali, l-istabbiliment ta' sħubijiet u d-diversifikazzjoni tal-

parteċipanti fil-ħolqien tal-marka ta' kwalità reġjonali; 

7. Jistieden lill-Kummissjoni tinkludi forom differenti ta’ turiżmu li jinvolvu attivitajiet 

rurali fl-azzjonijiet u l-programmi relatati, bħal EDEN, Calypso, eċċ.; jinsisti li jeħtieġ li l-

attivitajiet turistiċi rurali jiġu promossi permezz ta' azzjonijiet u ta' programmi mmirati; 

8. Jistieden lill-Kummissjoni tressaq quddiem il-Parlament u l-Kunsill malajr kemm jista' 

jkun proposta dwar il-ħolqien ta’ Ċertifikat tal-Kwalità tat-Turiżmu Ewropew li, billi 

jtejjeb is-sikurezza tal-konsumaturi, l-aċċess u l-fiduċja tagħhom f'sett ta' prodotti tat-

turiżmu, ser ikun qed itejjeb is-servizzi fiż-żona ġeografika relevanti u jippromwovi s-

servizzi turistiċi responsabbli mil-lat soċjali u ambjentali; iqis li tali ċertifikat ta’ kwalità 

għandu jkopri l-evalwazzjoni ta’ fatturi bħall-aċċessibbiltà fit-tul ta’ servizzi turistiċi, kif 

ukoll l-impatt ambjentali, ekonomiku u soċjali tagħhom; 

9. Jemmen li sabiex il-marki ta' kwalità reġjonali jiksbu aktar suċċess, l-iskambju tal-

esperjenza, in-netwerking u s-sħubijiet huma essenzjali; jagħraf ir-rwol ta’ korpi 

rappreżentattivi, bħal assoċjazzjonijiet, fil-livell lokali, reġjonali, nazzjonali u Ewropew, li 

jagħtu lok għall-promozzjoni tal-marka ta’ kwalità reġjonali u jtejbu l-viżibbiltà tagħha; 

jistieden lill-Kummissjoni u lill-Istati Membri jippromwovu l-istabbiliment ta' pjattaformi 

għall-kooperazzjoni, preferibbilment dawk transfruntiera; jistieden lill-Kummissjoni żżid 

l-appoġġ eżistenti għall-iskambju ta’ esperjenza u għarfien biex jiġu żviluppati l-marka ta’ 

kwalità reġjonali u l-prodotti u s-servizzi lokali sostenibbli ta’ interess għat-turisti; 

10. Jenfasizza li dawn il-pjattaformi għandhom jipprovdu lill-partijiet kollha kkonċernati bi 

spjegazzjonijiet informattivi u edukattivi dwar ir-rwol tal-marki ta’ kwalità reġjonali u 

dwar il-kontribut tagħhom għat-turiżmu u għal setturi oħrajn, bażi tad-data li tkun tinkludi 

eżempji ta' prattika tajba minn madwar l-Ewropa kollha, kif ukoll offerti speċifiċi mmirati 

lejn gruppi fil-mira partikolari, u lejn il-popolarizzazzjoni tal-marka ta' kwalità reġjonali; 

11. Jenfasizza l-importanza għall-Istati Membri li jinħoloq qafas li jiffaċilita s-sħubijiet bejn 

il-partijiet kollha li għandhom interess li jiżviluppaw marka ta’ kwalità reġjonali; 

12. Huwa tal-opinjoni li, biex tkun ta' suċċess, il-marka ta’ kwalità reġjonali għandha tibbaża 

fuq massa kritika ta’ professjonisti u ta’ finanzjament u li għaldaqstant għandha tiġi 

appoġġata aħjar b’mod orizzontali u mmirat mill-Fondi Ewropej Strutturali u ta’ 

Investiment u strumenti Ewropej oħra; 

13. Huwa tal-opinjoni li jeħtieġ li jkun hemm distinzjoni aktar ċara bejn il-marka ta’ kwalità 

reġjonali, l-indikazzjonijiet ġeografiċi protetti u d-denominazzjonijiet tal-oriġini protetti, 

peress li dawn is-sistemi huma bbażati fuq prinċipji differenti u jittrattaw żoni differenti, u 

li dawn is-sistemi għandhom jiġu appoġġati permezz ta’ strumenti speċifiċi; 

